
Eth castèth ei documentat des der an 978. Coma 
castèth  de termièra, formaue part dera mèrca deth 
comdat de Barcelona e servie entà hèr front as atacs 
des sarrasins. Es prumèrs senhors deth castèth 
sigueren es cavalièrs de Claramunt, que n’aueren 
eth domeni eminent pendent es sègles X e XI. Des 
de començament deth sègle XII, apareishen es 
vescomdes de Cardòna coma senhors alodiaus. En 
1306, es Claramunt dera branca dera Tor de Claramunt 
traspassèren es drets qu’auien tàs Cardòna.
Posterioraments, eth castèth siguec centre 
administratiu deth domeni senhoriau des Cardòna-
Medinaceli sus es tèrres dera conca d’Òdena, a 
excepcion d’Igualada. 
Era arqueologia a permetut de constatar fases dera òbra 
definaus deth sègle XIII, deth fin deth sègle XV e deth 
sègle XVII. 
Era fortalesa a estat desrocada e rebastida en 
diuèrses represes des de qué, en 1463, pendent era 
guèrra entre Joan II e era Deputacion deth Generau, 
demorèc maumetuda per prumèr còp. Dempús dera 
guèrra, Joan Ramon Fòlc III de Cardòna ordenèc era 
rebastida deth castèth, que se prolonguèc enquiath 
sègle XVI. Entath torn de 1714, a arraïtz dera guèrra de 
Succession, eth castèth siguec desrocat parciauments 
e demorèc desabitat tà tostemp. Pendent era darrèra 
guèrra carlina siguec fortificat per darrèr còp, damb 
dus sentinèles. En 1898, era Cort suprèma abolic 
definitiuaments era senhoria jurisdiccionau des ducs 
de Medinaceli sus era Pobla de Claramunt. Er an 
1925, Alfons XIII autregèc eth marquesat dera Pobla 
de Claramunt ar industriau paperèr Antoni Miquel e 
Còstas, qui auie finançat er aplaniment deth camin 
d’accès e ua restauracion parciau dera fortalesa. 
Actuauments eth conjunt monumentau forme part 
der auviatge dera Generalitat de Catalonha. Era 
gestion correspon ath Departament de Cultura e 
Mejans de Comunicacion e ar Ajuntament dera Pobla 
de Claramunt.

Prumèra muralha 
Se cre que siguec bastida cap ath sègle XI. Compde 
damb sèt tors, cinc de semicirculares e dues 
de quarrades. S’i obsèrven diuèrsi rengs d’opus 
spicatum. Era nautada originau deuie èster apruprètz 
eth doble dera actuau.

Portau d’accès 
Siguec bastit cap ath sègle XIII. Un des montants 
s’empare ena paret de meddia dera glèisa romanica. 
Era auta s’amasse damb un contrafòrt que li servís 
de renfortiment e de nèxe damb era prumèra 
muralha.

Clauson inferiora 
Ei er espaci mès ample dera fortalesa, damb 
4.164 m2. Actuauments sonque s’i consèrven 
es rèstes d’ua bassa e dera vielha cistèrna deth 
rector, rebastida enes ans nauanta. Ena epòca, 
aguesta grana embarra ère aucupada, ath delà, pes 
cases des casterans, era rectoria, era montjòia de 
benedir eth tèrme, es uarts e d’autes dependéncies 
subaltèrnes.

Dusau muralha 
Ne poderíem plaçar eth periòde de bastiment, que 
coïncidic damb era rebastiment dera fortalesa, a 
darrèrs deth sègle XV. Ei horadada per sies arquères 
adaptades as armes de huec.

Glèisa de Santa Maria 
Documentada a finaus deth sègle X, siguec era 
prumèra parròquia deth tèrme. 
Cap ath sègle XI s’agranic era primitiva glèisa 
preromanica e se la transformèc en ua magnifica 
bastissa romanica. De planta basilicau, compdaue 
damb tres naus separades per sies pilars en forma 
de crotz. Es absides, decòrs damb dobles arcades 
cègues e damb lesenes, basicaments son hètes de 
carrèus petiti de travertin. Ena absida centrau, se 
daurissen tres hièstres de dobla esquiçada, en tot 
qu’ena absida laterau sud sonque n’i a ua. Pendent 
eth sègle XV era absida laterau nòrd desapareishec. 
Pendent era rebastida dera glèisa se profitèren es 
dues absides subsistentes e se bastic un nau mur de 
barrament nòrd. Maugrat açò, es foncions parroquiaus 
passèren tara capèla dera Santíssima Trinitat dera 
Pobla.

Capèla de Santa Margarida 
Adorsada ath mur sud dera glèisa de Santa Maria, 
siguec bastida en 1303 e rebastida a compdar deth 
1492. Ei d’ua soleta nau, rectangulara, cubèrta per 
ua vòuta leugèraments apuntada. Eth portau ei de 
miei punt damb peiravòuta. Se tracte d’ua bastissa 
bastida damb carrèus ben talhadi que combine 
elements romanics e gotics. En ua des parets, s’i 
pòt observar un retaule de Jòrdi Alumà, pintor e 
retaulista barcelonés, pintat en 1954.

Plaça 
Vielh cementèri. Era franja angulara de pèires 
correspon ara muralha medievau que delimitèc 
eth castèth enquia 1915, an en qué se produsic 
er anequeliment dera muralha e eth consecutiu 
agraniment der espaci. Aguestes òbres d’agraniment 
sigueren efectuades peth paperèr Miquel e Còstas, 
proprietari dera montanha deth castèth. 
Entre era muralha medievau e era grana façada se 
pòden apreciar es rèstes de çò que, segontes toti es 
indicis, ère eth trulh de vin.

Sala grana 
De planta trapeziau, a ua superfícia de 126 m2 e ei 
cubèrta damb ua vòuta semicirculara.
Enes parets, s’i pòden veir mèrques des peirèrs. 
Ancianaments era sala ère dividida en dus estatges. 
Se cre qu’ena part baisha i auie es escuderies, eth 
cerèr, era husteria e d’autes dependéncies e, ena 
partsuperior, es estances deth còs de guàrdia e des 
servicis. Se calcule qu’en castèth i podien víuer entre 
15 e 30 persones.

Cistèrna principau 
De planta rectangulara, ena epòca podie 
emmagazemar mès de 130 m3 d’aigües pluviaus. 
Actuauments, acuelh era projeccion der audiovisuau 
que hè ua revision dera istòria e des diuèrses 
bastisses e elements que formen eth castèth de 
Claramunt.

Pati interior 
En aguest endret i auie silos e magazins. Se ditz 
que tanben i auie ua preson que posterioraments 
desapareishec. 
Era bastissa, destinada actuauments a servicis, ena 
Edat Mejana auie foncions de cistèrna.

Tor quarrada nòrd 
Segons Jòsep Maria Vila, er arqueològ que hec 
excavacions en 1992, se tracte d’ua bastissa bastida 
entre finaus deth sègle XIII e eth començament 
deth XIV, apuprètz. Ena planta baisha s’obsèrven 
diuèrses arquères, ua era dobla. Era segona 
planta practicaments a desapareishut. En bèth un 
des punts, es murs supèren es 2 m d’espessor. 
Semble èster que pendent es sègles XVI, XVII e 
començament deth XVIII era tor siguec emplegada 
coma preson dera conca d’Òdena.

Tor mèstra 
Ei decagonau, damb murs de 2,50 m d’espessor 
mieja e ua nautada de 17 m. 
Es cantoades son hètes damb carrèus de travertin, 
mentre qu’es cares planes, rebocades, son de pèira 
petita sense desbastar.
Defenie er angle nòrd-oèst deth castèth. Deuie 
superar es 20 m e ère eth punt mès naut dera 
fortalesa e eth darrèr bastion a conquistar.

Terrassa 
Eth castèth de Claramunt auie dus pisi. Eth segon, 
ara terrassa, ère aucupada pes estances des 
senhors. Acuelhie diuèrses crambes, era codina e 
era sala, entre d’autes dependéncies. 
Ath costat madeish dera tor mèstra, encara i podem 
apreciar er inici d’un mur damb era arrincada d’ua 
hièstra.

Planta baisha

Planta superiora

